
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хуримын өмнөх шөнө

	Нөгөөдүүл маань яагаад ингэж удаж байгаа бил ээ? Жүжиг аль эрт тарчихсан баймаар юм. Тэд яагаад алга байгаа бил ээ? Дахиад л ханын цаана гол хаалганы шатан дээр хүний хөлийн чимээ гарлаа... Биш ээ, тэд биш байна. Тамарагийн хөлийн чимээг бол одоохондоо би мэдэхгүй юм. Харин Валерикийнхийг бол... 

	Би түүний хөлийн чимээг хүлээж дасжээ. Жилээс жилд улам л удаан хүлээдэг болсон юм: хүү нь насанд хүрсэн. Анхандаа бол тэр гурван давхарт нисээд хүрээд ирдэг байсан дараа нь дэгдээд гараад ирдэг болсон, одоо бол зүгээр л алхалж ирдэг болж, харин давхруудын хоорондох талбай дээр амралгүйгээр гарч ирдэг юм. Жил ирэх тутам бид бүгдээрээ алхаагаа удаашруулах юм.

	Өндөр адартай урт тасалгаагаа бид дундуур нь хуваасан юм. Хүүгээ хүлээж байхдаа би дандаа л унтаад сэрэхэд хүү маань дэргэд сарампай хашилтынхаа цаана байж байдаг сан бол сайхан аа гэж боддог.

	Харин би хүүгээ ирэхийг хүлээлгүйгээр нэг ч удаа унтаж байгаагүй. Хүлээж байх үед надад элдвийн аймаар юм бодогдоно. Гэвч Валерикт хэзээ ч юу ч тохиолдож байгаагүй шүү дээ. Яагаад би дандаа ямар нэгэн муу юм хүлээж байдаг байна. Одоо ч гэсэн... Театраас гараад хотоор жаахан сэлгүүцэхээр шийдсэн байж болно шүү дээ, өнөөдөрхөн батлуулсан юм чинь.

	Маргааш оройн бүх юм нь бэлэн байж дээ. Гурван өдрийн амралт авсан нь яамай, тэгээгүй бол юу ч амжуулахгүй байж. Гэвч амралтад хамаг учир нь байгаа юм биш. Ленуся байгаагүй бол би юу ч хийж чадахгүй байсан. 

	Лена, Ленуся... Миний суут найз! Зөвхөн миний ч биш, сургуульд байхын л манай ангийнхан хэцүү бодлогыг түүнээс хуулдаг байсан юм.

	Аль нэгэн багштай муудалцах буюу эсвэл будилаан гаргахад тэр л шударга үнэнийг тогтоож учир начрыг нь тайлбарлаж хөөцөлддөг сөн... Миний төлөө, бас манай найз нарын бүгдийнх нь төлөө. Тэр эхлээд бидний хуримд тусалж, харин одоо бол манай хүүхдүүдийнхэнд тусалж байна. Өөрөө бол одоо болтол хүнтэй суугаагүй, түүнд зав гараагүй байх: найз нартаа аз жаргал олгосоор байгаад таарсан байх. Бидэнд хэчнээн ч их мэргэн цэцэн зөвлөгөөгөө сэтгэл харамгүйгээр өгөв дөө, өөртөө зориулж лав нэгийг ч үлдээгээгүй байх.

	Олон зочид ирнэ. Төрсөн өдрийн баярт бол хэн нэгнийг нь урьж, хэн нэгийг нь орхиж болно. Хүн бүхэн ямар төрсөн өдрийг нь тодорхой санах биш, санаж байгаа хамгийн ойр дотно хүмүүс нь л ирцгээдэг... Харин хуримыг бол хэнээс ч нуух аргагүй.

	Валерикийи нэг найз нь ч атугай түүнд гомдохгүй байгаасай гэж би хүсэж байна. Миний хүүг хайрладаг учраас би найз нарыг нь хайрладаг. Амьдралынхаа турш би хүүдээ сайн хүнийг хайрлаж ирсэн.

	Айлын хүүхнүүдээс хэн нэг нь хүүг минь хөөрхөн гэх буюу эсвэл сайн хүү гэвэл тэр хүүхэн надад манай байшингийн хамгийн аятайхан, хамгийн хөөрхөн санагддаг сан. Эцэг, эхийн хурал дээр хүүг минь чадалтай гэж үгийн далимд ч гэсэн тэмдэглэсэн багш надад хамгийн ухаантай, хамгийн шударга санагддаг сан.

	Валерикийг хайрладаг болохоор нь Тамарад ч би хайртай. Үгүй, зөвхөн үүний төлөө биш, тэр бол шударга сайн хүүхэн... Харин хамгийн гол нь миний хүүг хайрладагт байгаа юм. Энэ л хамгийн гол.

	Хоёр хэсэг хуваасан өрөөндөө яаж хүмүүсээ багтаах тухай би ердөө бодож олж чадахгүй байлаа. Тийм олон сандал, сав суулга хаанаас авах билээ.

	— Ер нь л тэгдэг шүү дээ. Би бодож олсон, олон түмнийг дайчилъя гэж Ленуся хэллээ.

	Тэр айлуудаар явж хүмүүстэй нь ярилцаж, аяга таваг, сандал ширээ авахаар тохиролцсон юм. Энэ байшинд би дөчин гурван жил сууж байна. Гэвч айлуудаар явж зүрхлэхгүй л байсан даа. Харин Ленуся бол миний төлөө зүрхэлжээ. Хэн ч түүнд татгалзаж чадсангүй, түүнд татгалзах арга байхгүй.

	Валерикийн найзууд хоолонд дуртай. Тэд нарийн нандин хоол шаардахгүй: саяхан оюутан байсан үеэс нь үлдсэн зан нь тэр. Харин тэдэнд их л хоол өгөх хэрэгтэй! Хэзээ нэгэн цагт тэд амтлаг юманд дуртай болох нь мэдээж л дээ. Би түүнд ямар хамаа байх вэ. Ленуся хоол хийлээ. Тэрэнд хийж чадахгүй хоол гэж байхгүй, тусламж авна ч гэж байхгүй... Харин үе үе: “Перец хэрэгтэй юу? Давсыг нь ихдүүлчхээгүй биз, үзээрэй!” гээд байв. Бүх юм бэлэн болжээ. Ленуся бид хоёр харин бэлэг л авч амжсангүй. За яах вэ, маргааш Ленуся тусална. Тэр нэр өдрийн баяр хурим, найр, хуримын ойн алинд юу бэлэглэвэл зохихыг сайн мэднэ. Хамаг юмаа л түүний нуруун дээр үүрүүлж, амьдралын мэргэн туршлагад нь дулдуйдаж байх нь ичгэвтэр ч юм уу даа. Тэгэхгүй гээд би чадахгүй юм чинь. Байж болох бүх л тохиолдлыг сэтгэлдээ бодож, амьдралын бүхий л тохиолдолд тохирох зөв зөвлөгөө өгөхийн тулд сэтгэлээ зовоодог шиг надад санагддаг. Надад болон миний найз нарт. Лена, Ленуся! Бидний суут найз! Тэд яагаад ирэхгүй байна? Ийм орой болчхоод байхад... Дөрөвдүгээр давхрын хөрш маань шатны довжоо бүр дээр амарсаар авирч явна. Инфаркттай юм. Унтахынхаа өмнө салхинд гараад “Сүүлийн үеийн мэдээ” сонсохоор ирж явна. Тэгэхээр арван хоёр болоогүй хэрэг. Олон жил, Валерикийг хүлээж суухдаа би бүх хөршүүдийнхээ алхаа гишгээ, тэр ч байтугай дадал заншлыг ч судалчихжээ... 

	Колягийн маань хөрөг харагдаж байна. Харанхуй боловч ширээн дээр байгаа зургийг нь би харж байна. Дайнд явахад нь хоёрхон настай байсан болохоор Валерик эцгээ санадаггүй юм. Тэр минь үрэгдэж, тэгээд ч үүрд миний нөхөр хэвээрээ үлдсэн юм. Валерикийн хувьд бол тэр, Чапаев, Котовский... нар шиг л, зөвхөн баатар болохоос биш, өөрийнхөө эцэг гэж мэддэггүй юм. Харин би бол, дайн болоогүй бол намайг лав хаях байсан нөхрөө их боддог юм... Юунаас эхэлсэн гэж санана?

	Тэр анх намайг нөхдөдөө танилцуулахдаа: “Манай эхнэр санхүүгийн ажилтан” гэж, дараа нь “эдийн засгийн салбарт л ажилладаг хүн дээ” гэсэн нь санаанаас гардаггүй юм. Би одоогийн шигээ л жирийн нягтлан бодогч байсан юм чинь. Ахлах ч биш, ерөнхий ч биш... 

	Хар багаасаа Ленусятай зөвлөлдөөд дасчихжээ. Ленуся маань нэг удаа: 

	— Санаагаа бүү зовоо, чи бид нар хамт байна шүү дээ, энэ хамгийн гол: найз нөхөд бол нөхөр эхнэрүүдээс илүү найдвартай гэж хэлж билээ. Би ч бас энийг урьдчилан харсан л даа. Хүчний харьцаа иймэрхүү байх үед дандаа л тийм байдаг шүү дээ... 

	Үгүй, учир нь: тэд дэд эрдэмтэн, би нягтлан бодохдоо байгаа юм биш. Эхнэрээсээ их өндөр нэр цолтой нөхрүүд ч байдаг, харин эхнэр нь ердөө л гэрийн ажилтай. Гэвч түүнээс болж муу юм ердөө ч болдоггүй. Яагаад гэвэл нөхрүүд нь гэртээ бол ердөө л нөхөр л юм чинь. Харин эрдэмтэд бол онцгой хүмүүс! Тэдний ихэнх нь гэртээ ч гэсэн эрдмийнхээ л ажлыг хийж байдаг.

	Харин чи бол шал өөр ертөнцөд байна. Та хоёр бол “миний бодлоор хоёр өөр хэлээр ярьдаг хүмүүс шиг бие биеийгээ ойлгохгүй байх аа даа гэж билээ.

	— Хүний хэлийг чинь сурч болно шүү дээ гэж би аяархан хэлсэн юм. Гэвч дотроо бол: үгүй, би сурч чадахгүй, би нялх хүүхэдтэй шүү дээ... гэж бодсон юм.

	Коля намайг “эдийн засгийн салбарт ажилладаг” гэж хар санаагүйгээр хэлсэн байж болно шүү дээ. Гэвч би Ленусятай ярилцсаныхаа дараахан нөхрийнхөө өөртөө хандаж байгаа хандлагыг хянаж Ленусягийн хэлсэн үгэнд нотолгоо эрж, тэгснээрээ тийм нотолгоо олж байлаа.

	Намайг нөхөдтэйгөө ярилцах үед Коля намайг их л хянаж байх шиг санагддаг байлаа: намайг ямар нэгэн буруу юм хэлчихнэ гэж зовдог байсан байх.

	Би найз нараас нь зугтдаг боллоо. Хамт айлд очих уу, гэхэд нь би орой хүүхдээ цэцэрлэгээс авах ёстой гэдэг байлаа. Тэгээд тэр дандаа ганцаараа явдаг болов. Би өөрөө ч түүнийг тэгж сургасан байж болох юм.

	“Хүчний харьцаа иймэрхүү байх үед тийм л байдаг” гэсэн Ленусягийн үгийг би саналаа. Би энэ үгэнд итгэж байлаа. Энэ үг намайг тайвшруулж байлаа. Өөрөөр байж болохгүй юм бол тэмцээд ч утгагүй юм. Ийм л байдгаас хойш яая гэх вэ.

	Коля фронтоос халуун дотно захиа илгээдэг байлаа. Харин би бол энэ захидлыг надад биш хол газраас хүнд бэрх үед хамгийн их үнэтэй санагддаг хүсэл болсон төрсөн гэртээ бичиж байна гэж бодож байлаа.

	Тэд нар маань ирээгүй л байна... Хажуугийн маань айлын өвгөн шатаар шогшиж явна. Тэр, ресторанд зөөгч хийдэг тул хамгийн орой ирдэг юм. Даруухан зантай, намуухан өвгөн: хүн болгонд, банди нарт хүртэл зам тавьж өгнө. Бүжиглэж байгаа хосууд, хөнгөн хөгжмийн дунд, гоёмсог, гэрэвчит гэрэл дор, зөөгчийн хувцастайгаа зогсож байгаа нь нэг л санаанд багтдаггүй юм... Тэдэнд ер нь бэлэг болгож гэрэвч авбал яадаг юм? Сарампай хаалтын цаадах, тэдний суух хэсэгт зөвхөн ширээний чийдэн бий.

	Ленусятай зөвлөлдөх хэрэгтэй. Гэрэвч л яг таарна? Харин тэд яагаад алга байна. Рестораны өвгөн ирчихийг бодоход шөнө дунд өнгөрчихжээ. Ийш тийш утасддаг ч юм бил үү... Бас жаахан хүлээнэ ээ.

	Дахин хүнтэй суугаагүйдээ би харамсдаггүй. Валерик ер нь хэнийг ч хүлээн зөвшөөрөхгүй байсан байх гэж боддог... Хэдийгээр нэг хүнийг бол зөвшөөрөх байсан ч гэсэн.

	Манай ажлын газар нэг удаа Арменаас төсөл зохиогч инженер ирсэн юм. Түүнийг Гурген гэдэг байв. Дуу шуутай хөгжилтэй хүн... Тэгээд бас их гэнэн: бүх юмыг л огт үзээгүй шинэ юм үзэх мэт бөөн баяр болж хүлээж авдаг сан. “Танайх өөртөө машин бичгийн товчоотой юм аа? Үүнийг хуулан бичүүлж болох уу? Энэ ч гайхамшигтай хэрэг! Танайх өөртөө гуанзтай юм аа? Хооллочхож болох нь ээ? Яасан сайн хэрэг вэ? Троллейбусны зогсоол энүүхэнд байгаа хэрэг үү? Яг өөдөөс харсан буудал гэнэ ээ? Гайхамшигтай хэрэг...” гэх мэтээр л бүх юмыг гайхдаг сан. Онцгой юм эс яривч, үгийг нь сонсохгүй байх аргагүйгээр ярьдаг хүн байв. Түүнийг дуурайж дорно зүгийн аялгуутайгаар яримаар ч санагддаг байв. Бид бүгдээрээ гэнэт өөрийнхөө байгууллагыг ер бусын өндрөөр үнэлдэг болж урьд нь ажиглаагүй байсан олон сайн юмаа ажиглаж мэдсэн юм.

	Яг тэр үед манай хотод ямар ч билээ бага хурал, чуулга уулзалт болж, зочид буудалд өрөө олох аргагүй байсан юм. Манай дарга манайхыг дундуур нь хуваасан урт тасалгаатайг мэддэг юм. (Тэр Колятай дээр үед хамт суралцаж байсан бөгөөд манайхаар орж гарч байсан юм) Тэр Валерик бид хоёрыг хоёулхнаа суудгийг мэддэг болохоороо Гургенийг ядаж тав, зургаа хоног гэртээ байлгахыг гуйж, би зөвшөөрсөн юм. Гурген манайд орж ирэнгүүтээ: “Ямар өндөр адар вэ? Нисэж болмоор юм байна. Энэ ч гайхалтай хэрэг” Цонхон дээр очингоо: “Яасан гоё харагдаж байна аа! Яг гудамж руу харчихсан юм...” гэж дуу алдаж байж билээ. Валерик бид хоёр бас харсан чинь бид хоёр хязгааргүй их нарийн нандин юмны эзэд мэт санагдаж билээ.

	Трамвай, троллейбус, машины шуугиан үргэлж сонсогддог гудамж руу харсан цонхтой тасалгаа маань хүртэл бид хоёрт их л аятайхан санагдаж билээ.

	Өөр хотоос төрөл төрөгсөд маань ирэхэд хүртэл Валерик бид хоёр өөрсдөө яг зочид хүний байшинд байгаа юм шиг санагддаг болж билээ. Гурген бидний амьдралын юуг нь ч эвдээгүй гом. Харин бидэнд дутагдаад байсан юмыг л нэмсэн юм. Манайх баяр баясгалантай гэрэл гэгээтэй болсон юм... Ленуся Гургений хошин шог яриа, дуу алддаг занд нь болгоомжтой хандаж байв. Тэр нэг удаа: 

	— Дорно дахины уран цэцэн үг! Бид болохоор тэдний магтаал үгэнд нь итгээд л, харин тэд бол дараа нь бидний нэрийг ч мартчихна гэж хэлсэн юм.

	Нэг өдөр Гурген ханаар нэг ватум цаас өлгөөд Валерик бид хоёрт төслийнхөө тухай ярьж гарлаа. Бид хоёр яагаад юм огт айхгүйгээр янз бүрийн санал гаргалаа. Тэр бидний хэлснийг бүгдийг дэвтэртээ бичиж аваад: 

	— Айхтар зөвлөгчид намайг бөөн засварт живүүллээ. Та нар хайр найргүй улс юм. Энэ бол гайхалтай хэрэг! Хагас жилийн дараа Москвад дахин ирж эцсийн удаа батлуулна гэхэд Валерик гэнэт инээмсэглэж билээ. Гургенийг дахин ирнэ гэхэд нь баярлаж байгааг нь би мэдэрсэн юм. Би ч бас баярласан юм. Тэгээд баярласнаасаа зовсон юм.

	Тэр оройгоо тэр надад сууя гэж хэлсэн юм. Би юу ч хариулж чадаагүй юм. Ленусятай зөвлөх хэрэгтэй байлаа.

	— Тэгнэ ч гэж би мэдэж байсан юм. Дорно дахины хүний яаруу, оргилуун зан... Жаахан хүлээ, бодож үз. Гурав хоногийн дараа өөрийнхөө үгийг мартчихна уу, үгүй юу?

	Тэр мартаагүй юм. Яг гурав хоногийн дараа цахилгаан илгээсэн, дараа нь захиандаа ээжтэйгээ зөвлөсөн тухай, ээж нь намайг огт үзээгүй мөртөөсөө зөвшөөрсөн тухай бичсэн юм. Яах вэ, одоохон үзнэ биз! Валерик та хоёр бидэн дээр бүр хүрээд ирэх юм чинь. Тэгээд л манай ээж, дүү нартай бүгдээрээ хамт амьдарцгаана гэж бичсэн байв.

	— За тэр харав уу? Чи тэдний гэрийн боол болж дээ. Би чамд тусалж чадахгүй: чи бид хоёр бие биеэсээ холдчих юм чинь. Ээжээсээ тусдаа сууж чадахгүй, ээжтэйгээ ийм асуудлыг зөвлөдөг эр хүн сайн нөхөр болж чадахгүй. Энэ бол амьдралын эртний цэц... Бас тэгээд үнэн байдаг юм. Ийм айлын ээжүүд нь дандаа харгис байдаг. Тэдэнд, шүтээндээ мөргөх адил мөргөцгөөдөг. Ялангуяа Дорно дахинд, надад итгэ: дандаа тийм байдаг юм.

	Би гэр орон, Ленусяг орхиж зүрхлээгүй бөгөөд энэ тухайгаа Гургенд бичсэн юм. Бас нэлээд хэдэн захиандаа намайг ирээч гэж бичсэн боловч би очоогүй.

	Энэ явдлыг эцэс болгох гэж Ленуся бид хоёр Гургенд, надад өөрт хүртэл эвгүй санагдам хүйтэн захиа явуулж билээ. Гэвч зургаан сарын дараа төслөө аваад ирнэ гэдгийг нь би санаж байлаа. Тэгээд их ч хүлээж байлаа... 

	Тэр ирээгүй юм. Өвчтэй гэцгээж байсан. Харин би бол надаас болоод ирээгүй гэж мэдэж байсан. Түүний төслийг нэг эмэгтэй авчирсан юм. “Хачин сайхан хүүхэн! Сэтгэл булаам сайхан!..” гэж төсөл зохиогч хүүхнүүд дуу алдацгааж байв.

	“Ийм хурдан гэрлэчихээ юу? Ленуся дандаа үнэн хэлэх юм даа...” гэж би бодлоо.

	Би төсөл зохиох тасагт явж очиж нөгөө эмэгтэйг харлаа. Эхнэр нь биш юм аа, хамт ажилладаг л хүн нь бололтой гэж би бодоод тайвшрав. Харсан хүн бүрийн итгэлийг хүлээсэн эмэгтэй байлаа.

	Биеэ муудахад эмчид итгэдэг шиг түүнийг хараад итгэж болмоор хүн байлаа. Заль, мэхгүй, сайхан царайтай, огт танихгүй хүнийг ч бол, үнэмшүүлж чадах царайтай хүн байлаа. Бүх хүнийг жимсээр дайлаад л, бүх хүнийг өөрийндөө очиж амрахыг уриад л; — Тэгэхдээ бүр зүгээр ч нэг дэмий уриагүй, харин хүссэн хүн бүрд өөрийнхөө хаягийг өгч байв. 

	“Хоёр сарын дараа л бичээрэй, тэр болтол би жаал бэлтгэл хангая” гэж байлаа. “Дэл сул” амрах дуртай төсөл зохиогч охид тэмдэглэлийнхээ жижигхэн дэвтэрт түүний хаягийг бичиж авцгааж байв.

	Харин ходоодны шархтай ахлах инженерт тийм шархыг гарцаагүй эмнэдэг гайхамшигтай өвс явуулна гэж амлаж байлаа.

	Өвчинд шаналж, эмнэлгийн элдэв зөвлөгөөнөөс хаширч юунд ч итгэхээ байсан инженер түүнд хаягаа өгөв: уул өвсийг явуулна гэдэгт итгээд тэр. Ер нь үүнд хэн ч эргэлзсэнгүй... 

	Даргатай уулзсангүй: “Тэдэнтэй үг хэлээ ололцож чаддаггүй юм” гэж билээ.

	Намайг болон манай охидыг кальк, ватумуудыг даргад өгөөдхөөрэй гэж гуйсан юм. Тэгсэн мөртөө биднээс гарын үсэг ч авсангүй. Зүгээр л орхичхов.

	— Энэ чинь юун хүн бэ? гэж намайг асуухад

	— Нөгөө юм болгонд баярладаг Гургений ээж гэдэг байна.

	— Үгүй байлгүй дээ гэж намайг хэлэхэд бүгдээрээ их гайхаж бие биеийгээ харцгаасан юм.

	Ямар юмных нь бурхан шүтээн, харгис хэрцгий байх вэ дээ... Тэгсэн ч гэсэн би ердөө харамсдаггүй! Бүх амьдралаа ганцхан хүнд: хүүдээ зориулах аз жаргал биш гэж үү? Одоо бол бас Тамарад, охиндоо... Хоёуланд нь зориулна! Бид дандаа хамт байх болно... Би огт харамсдаггүй.

	Ашгүй ирж явна! Яаралгүй, ярилцаад явцгааж байна... Би элдэв янзын юм бодоод л айгаад байсан юм. Яахаараа тархи яг нэг юм онцолж боддог байна аа.

	Өлмий дээрээ гишгэж ороод ширээнийхээ чийдэнг асаачихлаа. Тэдэнд ерөөсөө гэрэвчтэй гэрэл бэлэглэнэ. Шилж авахад Ленуся тусална.

	Тамара, биднийг тусгаарласан хана сарампайгаар хийснийг мэдэхгүй болохоороо чанга ярихад нь: 

	— Аяархан, ээжийг сэрээчихнэ гэж дуулдлаа. Намайг унтаагүйг сайн мэдэж байна шүү! Өөрийг нь хүлээлгүйгээр огт унтаж байгаагүй юм чинь дээ. Яагаад түүний ярихыг нь болиулчхав аа?

	Тамара аяархан ярьж эхэллээ. Тэр нь надад бүгд дуулдаж байлаа. Миний чагнаж байгааг Валерик мэдэхгүй болохоор Тамараг болиулсангүй.

	— Явж явж чи бид хоёр ерөөсөө юу ч ярьж тохирсонгүй. Хоёр цаг хагас гудамжаар хөлхсөн мөртөө юу ч шийдээгүй байна шүү дээ гэж тэр ярилаа.

	— Дараа нь шийдэж амжихгүй юм уу?

	— Чи сайхан ээжтэй юм. Би ээжид чинь өөрийнхөө ээж шиг л дасжээ... Ийм сэтгэлээ хэвээр нь байлгахын тулд бид тусдаа байх ёстой. Эцэг эх дээрээ зочилж ирэх нь л дээр. Тэгвэл нөхөрсөг харьцаа үүрд хадгалагдана. Энэ бол хэн бүхэнд тодорхой зүйл... 

	Эхлээд айлын өрөө хөлсөлье, дараа нь бололцоотой болсон үедээ өөрийн байртай больё, тэгэх үү? гэхэд хүү маань дуугарсангүй.

	Би дуулаагүй юм бол уу? Үгүй би дуулах ёстой, тэр дуугарсангүй.

	— Тэгвэл ярилцаж тохирох шив дээ? Тэр нь л бидний хэн хэнд нь илүү. Тусдаа амьдрах хэрэгтэй. Энэ бол эртний үнэн.

	Амьдралын цэц ээ! Коля бид хоёрыг аз жаргалтай байж чадахгүй гэж чи хаанаас мэдэж байгаа юм бэ? Гургений тухайд... Бусад юмны тухай ч гэсэн... Юм л бол яарч: “дандаа тийм байдаг... Энэ бол эртний үнэн...” гэж нотлох юм. Гэвч янз бүр л байдаг шүү дээ. Үүнийг чи мэдэхгүй байна уу? Амьдралын цэц чи тийм их цэцэн юм гэж үү? Чи их хатуу, би үүнийг мэднэ... 

	Үгүй, миний буруу! Тэдэнд хоёулхнаа байх нь дээр байлгүй яах вэ. Харин өрөө хөлслөөд яах юм бэ. Тэгээд бас өөрсдөө дараа нь байшин барина гэнэ, өрнөөс салахгүй. Одоо юу бэлэглэхээ би яг мэдлээ! Хуримынх нь дараа эндээс зуун км-ийн цаана байдаг эгчийндээ би очно. Тэгээд эд нар дээрээ зочлон ирж, эд нар маань ч над дээр зочлон очиж байх болно. Өрөө хөлсөлж яах юм бэ, би л яваад өгье.

	Харин эднийгээ гомдоохгүйгээр яаж хийе дээ. Хамаг яриаг нь сонссоноо яаж мэдэгдэхгүй байх вэ?.. Ажлаа яаж зохицуулъя даа? Энэ л амаргүй юм даа.

	Ленусятайгаа зөвлөдөг юм бил үү?..

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

